Fundur um sjóvinnumál í Gøteborg
Í døgunum 14 – 16. september hildu norðurlendsku samtøkini fyri maskinmeistarar og navigatørar fundir í Gøteborg. Í hesum sambandi var eisini skipað fyri einum felagsfundi, har stjórarnir fyri norðurlendsku sjóvinnumyndugleikarnar eisini luttóku. 
Til staðar vóru umboð fyri øll tey norðurlendsku yvirmannafeløgini og stjórarnir fyri tær flestu norðurlendsku sjóvinnufyrisitingarnar. Íslendsku og finsku stjórarnir høvdu tó givið avboð.
Føroysku umboðini á hesum fundi vóru: Tommy Petersen, Páll Hansen, Eyðstein Djurhuus, Anfinn Garðalíð, Ólavur Biskopstøð og Sjúrður Heinesen.
[bookmark: _GoBack]Fylgjandi mál vóru viðgjørd á fundinum:
Sjóvinnupolitikkur
Svøríki: Svenski sjóvinnustjórin helt, at teir hava ein Ikki eksisterandi sjóvinnupolitikkur. Hann nevndi her m. a. ta stóru útflaggingina og hann segði seg ikki vita, hvat stjórnin ætlar á sjóvinnuøkinum. Svensku myndugleikarnir hava nú so lítið at gera, at teir fara at siga eftirlitsfólk úr starvi.
Danmark: Danski sjóvinnustjorin vísti á valið, sum var sama dag og vísandi til hetta segði hann seg ikki vita neyvt, hvussu framtíðin verður. Hann vísti á, at samlaða tonsatalið í heiminum er vaksandi og tí má skiparakstur optimerast, og sostatt mugu umkostningarnir minimerast. Nevnt varð eisini, at reiðaríini eru vorðin heilt global og tey plasera seg har, sum umkostningarnir eru lægstir. Víst varð eisini á, at EU hevur nógv at siga innanfyri sjóvinnu generelt. Víðari varð sagt, at trygd og umhvørvi fer at vera hægri prioriterað. Danski sjóvinnustjórin nevndi eisini, at fólkatingið hevur samtykt, at framyvir kunnu helvtin at skiparum vera ikki-europearar og hetta fyri at økja um fleksibilitetin av arbeiðsstyrkini.
Noreg: Norski segði, at Noreg hevur nógvan sjóvinnupolitikk – ja kanska ov nógvan og hetta ger, at viðurskiftini er ikki nóg støðug.
Hann vísti á, at tað eru nógv segmentir í norskari sjóvinnu. Hann nevndi fiskaskap, altjóða handlisskipasigling, innanríkis strandasigling og frálandavinnu. Upplýst varð, at 60 % av norska flotanum er útflaggaður. Her er ofta talan um skip í frálandavinnu aðrastaðni í verðini, har tað er eitt krav frá viðkomandi londum, at skip eru undir teirra flaggi.
Frálandaflotin er næststørstur í verðini og sera framkomin. Fiskiskip eru eisini sum heild eisini nýmótans skip, meðan skip i strandasigling ofta eru eldri skip og her er útflagging ein trupulleiki. Orsøkin er, at skip undir NIS kunnu ikki sigla í strandasigling og tí verða tey útflaggaði. Nógv innanríkis sigling er tí við skipum undri fremmandum flaggi og tað er ein trupulleiki.
Føroyar: Føroyski sjóvinnustjórin segði, at traditionelt hevur føroysk sjóvinna í høvuðsheitum bara verið fiskiskapur, men seinastu árini hevur man satsað upp á at fáa økt um handilsskipaflotan við at fáa fleiri skip í FAS. Tað hevur víst seg, at nógv skip koma Í FAS úr norðurlendskum londum. Upplýst varð, at føroyskir sjómenn í handilsskipasigling hava silgt við donskum skipum, men nú eru fleiri og fleiri, sum sigla undir føroyskum flaggi. Stjórin segði, at føroyska fyrisitingin er auditerað av IMO og annars so er nógv samstarv við donsku Søfartsstyrelsen. Viðvíkjandi innflagging var upplýst, at roynt verður at hava eitt høgt støði á skipunum og m. a. verður kravt, at tey eru yngri enn 20 ár.

Nakað av orðaskifti var um framløgurnar hjá sjóvinnustjórunum. Tosað varð m. a. um hetta fyribrygdið, at reiðaríir at “shoppa” fyri at finna bíligasta flaggið at skráseta skipini í. Hetta hava teir gjørt leingi, men nú er eisini talan um innanhýsys kapping í norðanlondum.
Tað tóktist at vera greitt, at tað eru serliga normenn, sum hava trupulleikar við at skip í strandasigling hava frammanda manning. Teir meta, at her er í ávísan mun talan um sosiala dumping. Víst var annars á, at nógvur flutningur í Noreg fer fram við slíkum skipum og tað veður helst meira sjóflutningur framyvir, fyri at avlasta vegirnar.
Frá danskari síðu varð víst á, at tað hevur størri týdning at tiltrekkja góða arbeiðskraft heldur enn at vera protektionistiskir, tí framyvir verður stór kapping um dugnaligt fólk.
Danski sjóvinnustjórin segði, at norðanlond hava vunnið almikið upp á at vera international.
Hinvegin var eisini víst á, at tað kennist sum ein kynisma, tá ið stórur munur er á lønar- og setanarviðurskiftum hjá manningum á sama skipi og tað tykist sum nógvigr reiðarar einans hugsa um at fáa so bíliga arbeiðsmegi, sum gjørligt.
STCW-sáttmálin við atliti til implementering av Manilla ískoytinum.
Talan er um munandi størri krøv til upplæring av sjófólki. Hildið varð, at hetta helst verður lagt til reiðaríini at taka sær av um tað ber til. Tað er tó enn nógv, sum er nakað óklárt hesum viðvíkjandi.
Talan er um altjóða relgur, sum verða implenteraðar, sum frá líður og helst veðru hetta liðugt í 2017.
ISM
Ein norskur luttakari helt, at royndir og hagtøl frá ISM-stýriskipanini verða ikki brúktar til nakað og tað undraðist hann á. Her tosa vit um vanlukkur og eisini “næstan vanlukkur”.
Danskur luttakari helt, at tað er týdningarmeiri at fokusera upp á sjálva trygdina heldur enn skemaðini. Hann nevndi dømi um vanlukku, har alt pappírarbeiðið var í lagi! Hann helt tó ikki, at ISM skal avtakast, men fokusið eigur at vera á trygdina sjálva.
Føroyski sjóvinnustjórin vísti á, at smá reiðaríir ofta hava tørv á betri kunning frá myndugleikunum og hann upplýsti, at hetta hava teir sett fólk til at taka sær av.
Formaðurin í Maskinmeistrenes forening tosaði um uppgavur hjá maskinmeistarum o. ø. í mun til uppgávurnar hjá navigatørunum. Hann helt, at størri og størri uppgávur verða lagdar á hvønn einstakan persón og tað er ein trupulleiki. Hann tosaði eisini um vøggu til vøggu hugtakið, sum snýr seg um, at orsakað av manglandi rávørum sum frá líður, so skulu allir lutir í einum skipi kunna endurnýtast og tí verður kravið til skipaða skráseting helst økt.
ISPS – Hótt sigliøkir/ sjórænarar – vápnaðir vaktir
Nevnt varð, at tað kann vera trupult hjá manning at koma umborð ella í land orsakað av strongum eftirliti.
Christer Lindvall, sum fæst við hetta í IMO, hevði eitt stutt innlegg um hesi viðurskifti. Hann greiddi frá teimum ymisku verjutiltøkunum, sum IMO hevur gjørt í samband við hetta og staðfesti, at hagtølini vísa, at tey virka. 
Talan er mest um guidances og upplýst varð, at IMO ynskir ikki at brúka vápnaðar vaktir umborð.
Víst varð á, at tað er sera trupult at seta vápnaðar vaktir, tí at krøvini til slíkar eru sera strong. Í Danmark eru 49 slíkir vaktir góðkendir higartil. Nevnt var annars, at upp á longri sikt kann tað blíva eitt problem, um partarnir fara at vápna seg betri og betri.
Tað er eini ein spurningurin um hvønn status, vaktir skulu hava umborð – altso viðvíkjandi mynstring o. s. v. 
Geitt var frá, hvussu reglurnar eru viðvíkjandi vápnaðum vaktum í teimum ymisku londunum og tað er eitt sindur ymiskt – eisini hvat ministerium hevur ábyrgdina og talan er vanliga ikki um sjóvinnumyndugleikan.
Tað eru annars eisini stórir juridiskir spurningar í hesum, tí talan kenn jú vera um at drepa fólk og tað kann verða ein spurningur um at plasera eina ábyrgd.
Ásetan av manning
Spurningurin um, hvussu manning verður ásett, var reistur og í hesum sambandi varð m. a. víst á “IMO guidelines for safe manning”. 
Tað vóru ymiskar áskoðanir um hvussu slíkt skal metast. Danski sjóvinnustjórin helt, at man má hyggja upp á hvørt einstakt skip og meta um, hvussu manningin skal samansetast. Hann helt, at tað kunnu vera nógvir mátar at manna eitt skip upp á.
Norski sjóvinnustjórin segði, at hjá teimum er tað soleiðis nú, at reiðarin hevur ábyrgdina av tryggum rakstri og hann nevndi, at tað kann vera ein spurningur um fólkini hjá myndugleikanum eru meira kompetent at meta um hetta enn tey, sum fáast við dagliga raksturin.
Føroyski sjóvinnustjórin vísti á, at í Føroyum verður í stóran mun gingið eftir donskum mannagongdum.
Criminalization of seafarers - Casualty Investigation Code, “fear treathment”
Her er talan eitt nú um at manning verður dømd fyri eitt nú ólógliga last, sum verður funnin umborð, men sum manningin einki hevur við at gera. Ósekir sjómenn hava fingið langar dómar í onkrum slíkum førum.
Nevnt var dømi um ein kinesara, sum var eftirhildin í Noreg í 7 mánaðir, tí man var bangin fyri at hann hvarv, um hann slapp til Kina. Tað var ein lokalur politiákæri, sum hevði heimild at krevja hetta. Víst var á, at orsøkin var, at havarikommisiónin hevði havt so leingi um at koma við einari niðurstøðu. Norski sjóvinnustjórin segði tó, at talan eisini er um inkkompetencu hjá politinum. 
Onnur enn verri dømi vórðu nevnd um sjómenn, sum sita leingi uttan at nøkur ákæra verður reist í heila tikið.
Sjóbjarging
Nevnt varð, at undirvísing í bjarging ofta er á lágum støði. Spurningurin var reistur um vit eru komin longri síðani Estoniu. Onkur helt, at tað var man í grundini ikki viðvíkjandi sjálvari bjargingini. Hinvegin so er ymiskt á øðrum økjum, t. d. við betri brandútgerð og betri konstruktión av skipum.
Svenski sjóvinnustjórin segði, at útgerð skal sjálvandi vera tøk, men ofta er talan um sera ringar umstøður viðvíkjandi veðri, temperaturi o. a. og tað er mark fyri, hvussu væl man kann tryggja seg. Hann samanbar við, at tað nyttar lítið at fáa ein bjargingarvest umborð á einum flogfari, um tað dettur niður í einum skógi!
Tosað varð eisini um hvussu manningin er skikkað til bjargingararbeiði og eitt dømi varð nevnt, har manningiin var so óskikkað til uppgávuna, at teir dugdu ikki at fáa ikki vatn á slangurnar. Tað er sostatt eisini av størsta týdningi, at manning alla tíðina verður skúlað í trygdini og at trygd má vera ein fastur partur av hugsunnarháttinum hjá manningini.

